
Abstrak: Kearifan tempatan semakin diiktiraf sebagai aset penting dalam pembangunan komuniti lestari kerana 

ia membekalkan pengetahuan, nilai dan amalan yang membantu komuniti mengekalkan identiti, mengurus sumber 

serta menyesuaikan diri dengan perubahan kontemporari. Namun demikian, dalam komuniti pesisir bandar yang 

berdepan tekanan urbanisasi, perubahan ekonomi dan transformasi budaya, pemeliharaan kearifan tempatan 

mudah menjadi rapuh apabila penglibatan komuniti tidak berlaku secara bermakna dan berterusan. Sehubungan 

itu, kajian ini menganalisis bagaimana kearifan tempatan dan penglibatan komuniti menyumbang kepada 

pembangunan komuniti lestari di Kampung Darau Laut, Kota Kinabalu, Sabah dengan mengaplikasikan Tipologi 

Pretty (1995). Kajian ini menggunakan pendekatan kualitatif berteraskan paradigma interpretivisme dengan reka 

bentuk kajian kes. Data dikumpul melalui temu bual mendalam, perbincangan kumpulan fokus, pemerhatian 

lapangan dan analisis bahan sekunder. Dapatan menunjukkan bahawa penglibatan komuniti tidak bersifat 

seragam, tetapi tersebar pada spektrum penglibatan manipulatif, pasif, konsultatif, fungsian, interaktif dan 

mobilisasi kendiri yang masih terhad. Walaupun terdapat tekanan urbanisasi, komuniti masih mampu 

mengekalkan penyertaan aktif melalui musyawarah, kepimpinan tempatan, jaringan sosial, pemindahan 

pengetahuan antara generasi dan penyesuaian budaya kepada peluang ekonomi semasa. Namun begitu, 

penglibatan belia didapati belum menyeluruh dan lebih cenderung bersifat selektif, khususnya apabila budaya 

dihubungkan dengan peluang ekonomi, hospitaliti dan aktiviti komuniti. Kajian ini menunjukkan bahawa 

kelestarian pembangunan komuniti tidak hanya bergantung pada kewujudan kearifan tempatan, tetapi juga pada 

kedalaman penyertaan komuniti dalam memelihara, menyesuaikan dan mengaktifkannya sebagai sumber sosial 

yang hidup. 
 

Kata kunci: Kearifan tempatan, penglibatan komuniti, pembangunan komuniti lestari, Tipologi Pretty, Kampung 

Darau Laut. 

 

1. Pengenalan 
 

Komuniti lazimnya difahami sebagai sekumpulan manusia yang berkongsi ruang, nilai, hubungan sosial 

dan rasa kebersamaan yang menjadi asas kepada kehidupan kolektif (MacQueen et al., 2001). Dalam 

wacana pembangunan semasa, komuniti tidak lagi dilihat sekadar penerima manfaat, tetapi sebagai 

aktor yang mempunyai pengalaman, pengetahuan setempat dan keupayaan untuk membentuk 

perubahan yang sesuai dengan konteks tempatan. Selari dengan itu, pembangunan komuniti lestari 

semakin ditekankan sebagai pendekatan yang menyeimbangkan dimensi ekonomi, sosial, budaya, alam 

sekitar dan politik agar kesejahteraan dapat dicapai secara berterusan dan inklusif. 

Dalam kerangka tersebut, kearifan tempatan menjadi aset penting kerana ia merangkumi pengetahuan, 

nilai dan amalan yang terbentuk melalui pengalaman sejarah sesebuah komuniti. Flavier et al. (1995) 

menjelaskan bahawa kearifan tempatan merupakan asas pengetahuan komuniti yang membimbing 

keputusan dalam pertanian, kesihatan, makanan, pendidikan dan pengurusan sumber. Tugang dan Kiyai 

(2022) pula menegaskan bahawa kearifan tempatan meliputi kefahaman, kemahiran dan falsafah hidup 

yang berkembang melalui interaksi jangka panjang antara manusia dan alam sekitarnya. Dalam 

komuniti pesisir bandar seperti Kampung Darau Laut, kekuatan kearifan tempatan bagaimanapun 

berhadapan dengan tekanan urbanisasi, perubahan guna ruang, pengaruh ekonomi pasaran dan 

pergeseran nilai antara generasi. 

 
Tekanan urbanisasi tidak semestinya menghapuskan kearifan tempatan secara serta-merta, tetapi ia 

boleh mengubah cara pengetahuan diwariskan, diamalkan dan dinilai dalam kehidupan harian. Dalam 

keadaan sedemikian, persoalan utama bukan sekadar sama ada kearifan tempatan masih wujud, tetapi 

sejauh mana komuniti masih memiliki suara, agensi dan pemilikan terhadap proses pemeliharaan dan 

pengaktifan warisan tersebut. Di sinilah isu penglibatan komuniti menjadi penting, kerana kedalaman 

penglibatan akan menentukan sama ada kearifan tempatan kekal sebagai simbol budaya yang pasif atau 

berfungsi sebagai sumber sosial yang hidup untuk pembangunan komuniti lestari. 

 
Sehubungan itu, artikel ini meneliti hubungan antara kearifan tempatan, tahap penglibatan komuniti dan 

pembangunan komuniti lestari dengan mengaplikasikan Tipologi Pretty (1995) di Kampung Darau 

Laut, Kota Kinabalu, Sabah. Artikel ini menyumbang dalam dua bentuk. Pertama, ia memperluas 

penggunaan Tipologi Pretty ke dalam konteks pemeliharaan kearifan tempatan dalam komuniti pesisir 

bandar yang masih kurang diterokai. Kedua, ia menunjukkan bahawa isu kritikal bukan semata-mata 

kewujudan warisan budaya, tetapi bagaimana tahap penglibatan yang berbeza membentuk keupayaan 

komuniti untuk mengekalkan identiti, menyesuaikan tradisi, dan memperkukuh daya tahan komuniti di 

tengah-tengah perubahan kontemporari. 

 

2. Sorotan Literatur 
 
2.1 Kearifan Tempatan dan Pembangunan Komuniti Lestari 

 
Di peringkat antarabangsa, kearifan tempatan semakin diiktiraf sebagai asas penting kepada 

pembangunan komuniti lestari kerana ia membantu komuniti menyesuaikan diri dengan perubahan, 

mengurus sumber dan mengekalkan daya tahan sosial. Chowdhooree (2019), misalnya, menunjukkan 

bahawa pengetahuan tempatan memperkukuh daya tahan komuniti terhadap banjir melalui pengurusan 

air dan strategi penyesuaian setempat. Burgos-Ayala et al. (2020) pula menegaskan bahawa 

pengintegrasian pengetahuan tempatan dalam pengurusan alam sekitar boleh mengukuhkan hubungan 

manusia-alam serta meningkatkan keberkesanan pemuliharaan. Galappaththi dan Schlingmann (2023) 

serta Dorji et al. (2024) turut menunjukkan bahawa pengetahuan tempatan dan pribumi mempunyai 

implikasi langsung terhadap dimensi sosial, ekonomi dan alam sekitar dalam konteks penyesuaian iklim 

dan daya tahan komuniti. 

 
Dalam konteks Malaysia dan rantau serantau, corak yang hampir sama turut kelihatan. Masud et al. 

(2017) menunjukkan bahawa penglibatan komuniti penting dalam pengurusan ekopelancongan 

berasaskan komuniti bagi menyokong pembangunan lestari di kawasan perlindungan marin. Lyndon et 

al. (2020) mendapati pengetahuan tempatan menyumbang kepada pembangunan sosioekonomi 

komuniti luar bandar, manakala Kunasekaran et al. (2022) menunjukkan bahawa motivasi, peluang dan 

keupayaan komuniti mempengaruhi penyertaan mereka dalam pemuliharaan warisan. Dalam komuniti 

pesisir bandar, Rahaju et al. (2025) pula menegaskan bahawa pembangunan komuniti berasaskan 

kearifan tempatan memerlukan keselarasan dasar, koordinasi pelbagai aktor dan pengiktirafan terhadap 

amalan tempatan agar usaha pemerkasaan tidak terhad pada program yang bersifat terasing. Kesemua 

dapatan ini menegaskan bahawa kearifan tempatan bukan sekadar warisan budaya, tetapi sumber 

praktikal bagi membina kesinambungan dan ketahanan komuniti. 

2.2 Penglibatan Komuniti dalam Pembangunan Lestari 

 
Penglibatan komuniti merupakan elemen teras dalam pembangunan lestari kerana komuniti setempat 

ialah aktor yang paling hampir dengan realiti ruang, sumber, keperluan dan cabaran lokal. Marzo et al. 

(2023) menunjukkan bahawa penglibatan komuniti mempunyai hubungan langsung dengan dimensi 

ekonomi, sosial dan alam sekitar dalam pembangunan lestari di Malaysia. Dalam bidang warisan dan 

ekopelancongan pula, penyertaan yang lebih kukuh didapati meningkatkan rasa pemilikan, menguatkan 

keupayaan membuat keputusan dan memperluas manfaat pembangunan di peringkat tempatan 

(Kunasekaran et al., 2022; Kunjuraman et al., 2022). 

 
Walau bagaimanapun, penglibatan komuniti tidak boleh difahami secara dangkal sebagai kehadiran 

fizikal dalam program atau aktiviti semata-mata. Hu et al. (2022) menunjukkan bahawa pemerkasaan 

komuniti boleh kekal terhad apabila struktur kuasa yang lebih besar terus mengawal ruang membuat 

keputusan. Dalam literatur perancangan, Lee et al. (2024) turut menekankan bahawa kerjasama 

pengeluaran pengetahuan dan tindakan mesti benar-benar melibatkan komuniti, bukannya sekadar 

konsultasi simbolik. Ini bermakna kekuatan penglibatan komuniti perlu dinilai dari segi bentuk, tahap 

dan kedalaman, bukannya dianggap sebagai satu kategori yang seragam. 

 

2.3 Tipologi Pretty (1995) dalam Menilai Penglibatan Komuniti 

 
Tipologi Pretty (1995) merupakan antara kerangka yang paling banyak digunakan untuk menilai tahap 

penglibatan komuniti dalam proses pembangunan. Pretty membahagikan penglibatan kepada tujuh 

tahap, iaitu penglibatan manipulatif, penglibatan pasif, penglibatan melalui konsultasi, penglibatan 

kerana insentif material, penglibatan fungsian, penglibatan interaktif dan mobilisasi kendiri. Kekuatan 

utama tipologi ini ialah keupayaannya membezakan antara penyertaan yang bersifat simbolik dengan 

penglibatan yang benar-benar memberikan ruang kepada komuniti untuk mempengaruhi keputusan, 

proses dan hasil pembangunan. 

 
Dalam kajian ini, penggunaan Tipologi Pretty adalah sesuai kerana fokusnya bukan hanya untuk 

menentukan sama ada komuniti terlibat atau tidak, tetapi untuk memahami bagaimana komuniti terlibat 

dalam pemeliharaan kearifan tempatan dan sejauh mana penglibatan tersebut menyumbang kepada 

pembangunan komuniti lestari. Dengan menggunakan tipologi ini, artikel ini menilai kedudukan 

sebenar komuniti dalam memelihara kearifan tempatan, sekali gus memperkukuh hubungan analitikal 

antara warisan budaya hidup, penyertaan komuniti dan kelestarian pembangunan. 

 
Jadual 1: Tipologi Pretty (1995) 

Tahap tipologi Huraian ringkas 

Penglibatan manipulatif Komuniti kelihatan terlibat, tetapi tidak mempunyai kuasa sebenar dalam 

membuat keputusan. 

Penglibatan pasif Komuniti hanya menerima maklumat tentang apa yang akan dilakukan tanpa 

pengaruh yang bermakna terhadap proses. 

Penglibatan melalui konsultasi Pandangan komuniti diminta, tetapi keputusan utama masih dikawal oleh 

pihak luar. 

Penglibatan kerana insentif material Komuniti terlibat kerana ganjaran tertentu, bukannya kerana pemilikan 

terhadap proses. 

Penglibatan fungsian Komuniti terlibat dalam melaksanakan aktiviti yang telah dirancang, tetapi 

kuasa mereka dalam reka bentuk dan penilaian masih terhad. 

Penglibatan interaktif Komuniti terlibat secara aktif dalam perancangan, pelaksanaan, penilaian 

dan pembuatan keputusan bersama. 

Tahap tipologi Huraian ringkas 

Mobilisasi kendiri Komuniti mengambil inisiatif sendiri dan mempunyai tahap autonomi yang 

lebih tinggi dalam menggerakkan pembangunan. 

Sumber: Diubah suai daripada Pretty (1995). 

 

Secara keseluruhannya, sorotan literatur menunjukkan bahawa kearifan tempatan dan penglibatan 

komuniti sama-sama diiktiraf sebagai komponen penting kepada pembangunan lestari, namun 

hubungan antara kedua-duanya masih belum dihuraikan secara memadai dalam kajian empirikal, 

khususnya bagi komuniti pesisir bandar. Kekurangan ini lebih ketara apabila tahap penglibatan yang 

berbeza tidak dibezakan secara sistematik dalam menjelaskan bagaimana kearifan tempatan diwarisi, 

disesuaikan dan diaktifkan sebagai sumber pembangunan. Artikel ini menjawab kelompangan tersebut 

dengan menggunakan Tipologi Pretty bukan sekadar sebagai klasifikasi deskriptif, tetapi sebagai lensa 

analitikal untuk memahami bagaimana kedalaman penyertaan mempengaruhi nilai pembangunan 

kearifan tempatan. 

 

3. Metodologi 
 
Kajian ini menggunakan reka bentuk kajian kes dengan pendekatan induktif yang berteraskan kaedah 

kualitatif dan paradigma interpretivisme. Reka bentuk ini dipilih kerana kajian bertujuan memahami 

secara mendalam amalan, makna dan usaha pemeliharaan kearifan tempatan dalam konteks kehidupan 

sebenar komuniti (Yin, 2018; Merriam, 2009). Pendekatan kualitatif sesuai untuk meneliti pengalaman, 

nilai dan tafsiran peserta terhadap realiti sosial mereka (Creswell & Poth, 2018). Kajian dijalankan di 

Kampung Darau Laut, Menggatal, Kota Kinabalu, Sabah, yang dipilih secara bertujuan kerana komuniti 

ini masih mengekalkan pelbagai bentuk kearifan tempatan meskipun berhadapan dengan perubahan 

sosial, ekonomi dan spatial yang berkait dengan perkembangan bandar. 

 
Pemilihan peserta dibuat melalui persampelan bertujuan kerana kaedah ini membolehkan pengkaji 

memilih individu yang mempunyai pengalaman langsung, pengetahuan dan penglibatan dengan isu 

yang dikaji (Patton, 2015). Kajian melibatkan 40 peserta yang terdiri daripada 25 informan temu bual 

mendalam dan 15 peserta perbincangan kumpulan fokus. Informan merangkumi ketua kampung, 

pegawai UPPM, wakil rakyat, pengerusi koperasi, pemilik rumah budaya, ahli akademik, wanita, 

nelayan dan belia. Tiga sesi perbincangan kumpulan fokus dilaksanakan dengan lima orang peserta bagi 

setiap sesi. Pengumpulan data diteruskan sehingga mencapai ketepuan data, iaitu apabila maklumat 

yang diperoleh mula berulang dan tidak lagi menghasilkan tema baharu yang signifikan (Guest et al., 

2006). 

 
Kaedah pengumpulan data meliputi temu bual mendalam, perbincangan kumpulan fokus, pemerhatian 

lapangan dan analisis bahan sekunder. Instrumen kajian terdiri daripada panduan temu bual separa 

berstruktur, panduan perbincangan kumpulan fokus, senarai semak pemerhatian, memo lapangan dan 

borang persetujuan termaklum. Data dianalisis menggunakan analisis tematik melalui beberapa langkah 

yang jelas, iaitu pembacaan berulang transkrip dan nota lapangan, pengekodan awal, pengelompokan 

kod kepada kategori, pembentukan tema, serta pemetaan tema terhadap tahap-tahap dalam Tipologi 

Pretty (Braun & Clarke, 2006; Braun & Clarke, 2021). Perbandingan silang antara kategori informan 

turut dibuat bagi mengenal pasti persamaan dan perbezaan pandangan, khususnya antara belia, informan 

dewasa/tua dan aktor komuniti. Bagi meningkatkan keteguhan dapatan, kajian menggunakan triangulasi 

data, semakan ahli (member checking) dan semakan silang dengan memo lapangan. Dari segi etika, 

kajian menekankan persetujuan termaklum, kerahsiaan identiti, penyertaan secara sukarela dan hak 

peserta untuk menarik diri. Kajian dilaksanakan secara berfasa dari Julai 2022 hingga Jun 2025 meliputi 

sorotan literatur, pembangunan instrumen, kerja lapangan, analisis data dan penulisan laporan. 

Rajah 1: Lokasi Kampung Darau Laut, Kota Kinabalu, Sabah 

 

4. Dapatan dan Perbincangan 
 
Petikan informan yang digunakan dalam bahagian ini telah diterjemahkan ke dalam bahasa Melayu. 

Secara keseluruhannya, kajian menunjukkan bahawa penglibatan komuniti dalam pemeliharaan 

kearifan tempatan di Kampung Darau Laut tidak bersifat seragam, sebaliknya tersebar pada beberapa 

tahap penglibatan seperti yang dihuraikan oleh Pretty (1995). Dapatan memperlihatkan kehadiran 

penglibatan manipulatif, pasif, konsultatif, fungsian, interaktif dan unsur mobilisasi kendiri yang masih 

terhad. Namun demikian, bentuk yang paling dominan ialah penglibatan fungsian dan interaktif, 

manakala mobilisasi kendiri belum menjadi corak utama yang menyeluruh. Dapatan ini penting kerana 

ia menunjukkan bahawa kelestarian kearifan tempatan tidak hanya ditentukan oleh kewujudan tradisi, 

tetapi oleh keupayaan komuniti untuk mengekalkan suara, agensi dan rasa pemilikan terhadap proses 

pemeliharaan tersebut. 
 
Tekanan urbanisasi yang diperkenalkan sebagai cabaran utama kajian tidak muncul dalam dapatan 

sebagai faktor yang memusnahkan kearifan tempatan secara langsung. Sebaliknya, urbanisasi bertindak 

sebagai tekanan yang menuntut komuniti menyesuaikan amalan budaya mereka melalui tiga strategi 

utama, iaitu pengukuhan musyawarah sebagai mekanisme rundingan dalaman, pengekalan kepimpinan 

tempatan sebagai penggerak utama, dan penghubungan tradisi dengan peluang ekonomi serta aktiviti 

komuniti yang relevan dengan kehidupan semasa. Ini menunjukkan bahawa kejayaan komuniti bukan 

berlaku tanpa cabaran, tetapi dicapai dalam konteks tekanan pembangunan dan perubahan persekitaran 

yang berterusan. 

 

4.1 Tahap Rendah: Penglibatan Manipulatif dan Pasif 

 
Pada hujung bawah spektrum, penglibatan manipulatif dan pasif memperlihatkan betapa rapuhnya 

kearifan tempatan apabila agensi komuniti menjadi terhad. Penglibatan manipulatif dapat dilihat apabila 

komuniti menyertai program yang digerakkan dari luar, tetapi masih menilai terlebih dahulu sama ada 

program itu benar-benar memberi manfaat kepada kampung. Seorang informan belia menyatakan, 

“Kami tetap ikut program, tetapi biasanya kami tengok dahulu program mana yang benar-benar 

membawa manfaat kepada kampung” (Informan 30, belia, 25 tahun). Petikan ini menunjukkan bahawa 

penyertaan memang berlaku, tetapi ia belum sepenuhnya dibina atas pemilikan proses oleh komuniti. 

 
Penglibatan pasif pula terserlah melalui kelemahan pemindahan amalan tradisional kepada generasi 

muda. Seorang informan dewasa menjelaskan bahawa “Sekarang ini generasi muda semakin kurang 

terlibat dalam amalan tradisi berbanding dahulu” (Informan 18, lelaki, 50 tahun). Dapatan ini 

menunjukkan bahawa pengetahuan tempatan mungkin masih wujud, tetapi vitaliti sosialnya menjadi 

semakin rapuh apabila interaksi harian antara generasi semakin berkurangan. Dalam konteks ini, 

pengaruh urbanisasi dan gaya hidup moden tidak memadam tradisi sepenuhnya, tetapi melemahkan 

kesinambungan amalan apabila pewarisan semakin tidak konsisten. 

 

4.2 Tahap Peralihan: Penglibatan melalui Konsultasi dan Penglibatan Fungsian 

 
Kajian turut menunjukkan bahawa Kampung Darau Laut telah bergerak melampaui penglibatan pasif 

melalui kewujudan bentuk konsultatif dan fungsian. Penglibatan melalui konsultasi tercermin dalam 

amalan musyawarah yang masih diteruskan, keperluan terhadap perbincangan dua hala, dan pendirian 

bahawa bantuan luar tidak seharusnya menggantikan kepimpinan tempatan. Seorang informan 

menyatakan, “Pada pandangan saya, penduduk kampung sendiri mesti menjadi penggerak utama 

walaupun kerajaan atau NGO datang membantu” (Informan 11, lelaki, 31 tahun). 

 
Penglibatan fungsian lebih menonjol apabila komuniti terlibat secara aktif dalam pelaksanaan 

aktivitipemeliharaan, promosi budaya dan pembelajaran antara generasi, walaupun usaha tersebut 

masih banyak bergantung pada sokongan institusi, fasilitasi dan platform luar. Dari sudut analitikal, 

kedua-dua tahap ini menunjukkan ruang peralihan di mana komuniti bukan lagi sekadar hadir, tetapi 

juga belum mencapai autonomi penuh terhadap proses pemeliharaan. Keadaan ini sejajar dengan 

pandangan Phillips dan Pittman (2008) bahawa pembangunan komuniti bergantung pada pengukuhan 

kapasiti dalaman melalui tindakan kolektif. 

 

4.3 Tahap Dominan: Penglibatan Interaktif dan Mobilisasi Kendiri yang Terhad 

 
Dapatan paling signifikan kajian ini ialah dominasi penglibatan interaktif sebagai asas paling kukuh 

dalam mengekalkan kearifan tempatan. Pada tahap ini, komuniti terlibat bukan sahaja dalam 

pelaksanaan, tetapi juga dalam perancangan, perbincangan kolektif, pembuatan keputusan dan 

penilaian. Seorang peserta menyatakan, “Dalam banyak perkara, kami bukan sekadar ikut, tetapi terlibat 

bersama sejak peringkat perancangan sehinggalah penilaian.” Apabila penglibatan bersifat interaktif, 

inisiatif pemeliharaan menjadi lebih sesuai dengan konteks tempatan, lebih mudah disokong oleh 

komuniti dan lebih berpotensi untuk berkekalan. 

 
Walaupun unsur mobilisasi kendiri wujud, ia belum menjadi corak dominan yang menyeluruh. Hal ini 

dapat dilihat pada aspirasi untuk memperluas kawalan komuniti terhadap warisan budaya dan pada 

usaha menghubungkan tradisi dengan peluang ekonomi seperti inap desa, makanan tradisional dan 

aktiviti berasaskan pengetahuan tempatan. Seorang informan belia menjelaskan, “Kalau inap desa 

dibangunkan dan penanaman tradisional diajar semula, ia boleh menjadi sumber pendapatan sambil 

mengekalkan budaya” (Informan 17, belia, 28 tahun). Walau bagaimanapun, tahap tertinggi ini masih 

dibatasi oleh jurang generasi, pembaharuan kepimpinan yang tidak seimbang dan kebergantungan 

berterusan kepada sokongan luar. Oleh itu, dapatan kajian ini tidak menyokong andaian bahawa 

komuniti telah mencapai mobilisasi kendiri yang tinggi; sebaliknya, ia menunjukkan bahawa komuniti 

berada paling kukuh dalam zon fungsian-interaktif, sementara mobilisasi kendiri masih bersifat separa. 

 

4.4 Variasi Dapatan Mengikut Kategori Informan 

 
Bagi mengelakkan gambaran bahawa seluruh kampung adalah homogen, dapatan juga ditafsirkan 

mengikut kategori informan yang paling menonjol dalam data, iaitu belia, informan dewasa/tua, aktor 

komuniti/organisasi dan peserta komuniti umum. Belia lebih kerap menonjolkan penglibatan yang 

bersifat selektif dan pragmatik; mereka cenderung melihat budaya sebagai sesuatu yang lebih relevan 

apabila dihubungkan dengan peluang ekonomi, hospitaliti, media digital dan aktiviti komuniti. 

Informan dewasa dan orang tua pula lebih menekankan isu kelunturan pemindahan pengetahuan antara 

generasi serta kebimbangan terhadap berkurangnya amalan tradisional dalam kalangan anak muda. 

Sementara itu, aktor komuniti dan organisasi lebih menegaskan pentingnya kepimpinan tempatan, 

musyawarah dan keperluan agar bantuan luar tidak meminggirkan peranan komuniti sebagai penggerak 

utama. Peserta komuniti umum pula menonjolkan pengalaman penglibatan bersama dari peringkat 

perancangan hingga penilaian, sekali gus mengukuhkan dapatan tentang dominasi penglibatan 

interaktif. 

 
Jadual 2: Ringkasan dapatan mengikut kategori informan 

Kategori informan Fokus dapatan Corak penglibatan yang 

menonjol 

Implikasi analitikal 

Belia Terlibat secara selektif; lebih responsif 

apabila budaya dihubungkan dengan 

peluang ekonomi, hospitaliti dan aktiviti 

kontemporari. 

Fungsian hingga mobilisasi 

kendiri yang terhad 

Menunjukkan potensi, 

tetapi penglibatan belum 

menyeluruh dan masih 

memerlukan ruang serta 

sokongan yang sesuai. 

Informan dewasa/tua Menekankan kelemahan pewarisan 

amalan tradisional dan semakin 

kurangnya penglibatan generasi muda. 

Pasif hingga fungsian Menandakan bahawa 

kesinambungan kearifan 

tempatan semakin rapuh 

apabila transmisi antara 

generasi melemah. 

Aktor 

komuniti/organisasi 

Menegaskan musyawarah, kepimpinan 

tempatan dan keperluan agar komuniti 

kekal sebagai penggerak utama. 

Konsultatif hingga 

interaktif 

Menunjukkan bahawa 

daya tahan komuniti masih 

dipacu oleh struktur sosial 

dan kepimpinan tempatan. 

Peserta komuniti 

umum 

Menggambarkan penglibatan bersama 

dalam perancangan, pelaksanaan dan 

penilaian. 

Interaktif Menjadi asas paling kukuh 

bagi pemeliharaan kearifan 

tempatan yang sesuai 

dengan konteks setempat. 

 
Jadual 3: Kedudukan komuniti dalam spektrum Tipologi Pretty 

Tahap penglibatan Kedudukan dalam kajian 

ini 

Implikasi utama 

Manipulatif Wujud tetapi terhad Penyertaan banyak dibentuk oleh pengaruh luar dan belum 

mencerminkan pemilikan komuniti yang kukuh. 

Pasif Wujud pada beberapa aspek Kearifan tempatan masih wujud, tetapi pemindahannya semakin 

rapuh. 

Melalui konsultasi Wujud sebagai tahap 

peralihan 

Komuniti mempunyai ruang untuk menyuarakan pandangan, tetapi 

kuasa membuat keputusan masih tidak sekata. 

Fungsian Dominan Komuniti aktif dalam pelaksanaan, tetapi masih bergantung pada 

struktur dan sokongan luar. 

Interaktif Dominan dan paling 

signifikan 

Komuniti terlibat dalam perancangan, pelaksanaan dan penilaian, 

sekali gus mencerminkan pemilikan yang lebih kuat. 

Mobilisasi kendiri Wujud tetapi belum 

menyeluruh 

Menunjukkan potensi pemerkasaan tertinggi, namun masih terbatas 

dan tidak sekata dalam komuniti. 

 

Secara analitikal, dapatan ini memperkukuh sumbangan teori kajian dalam dua cara. Pertama, ia 

menunjukkan bahawa Tipologi Pretty berguna bukan sahaja untuk mengelaskan tahap penglibatan, 

tetapi juga untuk menerangkan jurang antara penyertaan dan pemerkasaan sebenar dalam konteks 

pemeliharaan kearifan tempatan. Kedua, ia menunjukkan bahawa dalam komuniti pesisir bandar, zon 

fungsian-interaktif merupakan ruang paling kritikal yang menentukan sama ada kearifan tempatan kekal 

sebagai warisan pasif atau berubah menjadi sumber sosial yang aktif bagi pembangunan komuniti 

lestari. Dengan kata lain, kearifan tempatan berfungsi sebagai mekanisme daya tahan komuniti hanya 

apabila disokong oleh bentuk penglibatan yang membolehkan suara, rundingan dan pemilikan komuniti 

terus beroperasi. 

Dari sudut implikasi dasar, dapatan ini menunjukkan keperluan kepada pihak berkuasa tempatan, 

pembuat dasar, institusi kebudayaan, sekolah dan organisasi komuniti untuk memperluas ruang 

penglibatan yang lebih substantif. Langkah yang praktikal termasuk memperkukuh mekanisme 

pemindahan pengetahuan antara generasi, menyediakan program belia yang menghubungkan budaya 

dengan kemahiran ekonomi dan digital, menginstitusikan musyawarah komuniti dalam perancangan 

setempat, serta memasukkan pertimbangan kearifan tempatan dalam perancangan bandar dan pesisir 

yang lebih peka kepada komuniti. Dalam konteks ini, pemeliharaan kearifan tempatan tidak boleh hanya 

diletakkan pada program budaya berskala kecil, tetapi perlu diiktiraf sebagai sebahagian daripada 

strategi pembangunan komuniti yang lebih luas. 

 

5. Kesimpulan 
 
Secara keseluruhannya, kajian ini menunjukkan bahawa kearifan tempatan di Kampung Darau Laut 

masih merupakan aset komuniti yang penting, namun kelestariannya kurang bergantung pada 

kewujudan budaya itu sendiri dan lebih bergantung pada kualiti penglibatan yang menyokong proses 

pewarisan, penyesuaian dan pengaktifannya. Dapatan menunjukkan bahawa komuniti berada 

terutamanya pada tahap penglibatan fungsian dan interaktif, manakala mobilisasi kendiri masih bersifat 

separa, khususnya dalam kalangan belia. Hal ini bermakna kesinambungan kearifan tempatan tidak 

dapat dijamin oleh warisan semata-mata, tetapi memerlukan penglibatan komuniti yang bermakna, 

berterusan dan berpengaruh. Dari sudut teori, artikel ini memperluas aplikasi Tipologi Pretty dengan 

menunjukkan bahawa jurang antara penyertaan dan pemerkasaan amat ketara dalam pemeliharaan 

kearifan tempatan di komuniti pesisir bandar. Dari sudut praktikal pula, kajian ini menegaskan 

keperluan untuk memperkukuh pemindahan pengetahuan antara generasi, memperkasa kepimpinan 

tempatan, mewujudkan ruang penyertaan belia yang lebih relevan dan mengembangkan dasar serta 

perancangan yang lebih peka terhadap komuniti setempat. Dengan itu, kearifan tempatan dapat terus 

berfungsi bukan hanya sebagai warisan yang diwarisi, tetapi sebagai asas hidup kepada pembangunan 

komuniti lestari. 

